
Wam Juãw
Juãw kot Jejus kôt hkwỳjê hwỳr

kagà nẽmẽnh
Juãw na pre kagàja nhĩpêx. Na pre kagà hkwỳ

nhĩpêx rax nẽ. Napremããnẽn Juãw kot tanhmã Je-
jus kot amnhĩ nhĩpêx to ho pa ã kagà nẽ Apokarip
nẽ Sikũn Juãw nẽ Hapuhã Juãw nhũm pre ja piitã
Tĩrtũm nhỹ hã hã kagà.
Juãwja Jejus nhỹ hã hkrajê jahkre ho mẽ pa

xwỳnhjê hõ na pre. Nẽ kêp Xiakre htõ na pre.
Tã ra hpigêt tỳx nẽ kagàja nhĩpêx. Uràk nẽ mẽ
kot Tĩrtũm kôt amnhĩ xunhwỳr xwỳnhjêmã hipêx.
Mẽ kot kamã harẽnh nẽ mar nẽ kãm axpẽn kĩnh
o pa kaxyw. Nẽ mẽ kot amnhĩ tomnuj ã amnhĩ
pumunh kôt tanhmã amnhĩ nhĩpêx to hã mẽ kãm
karõ nẽ hã kagà. Ã na pre Juãw mẽ kãm mẽmoj
jarẽnh nẽ hã kagà anẽ nẽ mẽ hwỳr kumẽ. Nẽ mẽ
kãm:

Jejus kêpTĩrtũm kapẽr o amnhĩrĩt xwỳnh ã harẽnh
Juãw 1.1-4; Eprêw 1.1-4

1 Pa ixpyrà nẽ mẽ ate Jejus kôt amnhĩ xunhwỳr
xwỳnhjaja? Xà mẽ amex? E ot pa mẽ amã kagàja
nhĩpêx nẽ mẽ awỳr kumẽ. Ixte mẽ amã Tĩrtũm
kapẽr o amnhĩrĩt xwỳnh jarẽnh kaxyw. Amnepê
mã kormã mẽmoj amrakati ri nhũm pre ra rãhã
ri pa ho pa. Ãm kukwak ri pix mã na pu htem
Tĩrtũm mẽ wa kuri pahtĩr tũm nẽ papa ho papa
mã xwỳnh. Tã ỹ hã mẽ ixte kapẽr o mẽ ajahkre
ho ri mẽ ixpa xwỳnhjaja na pa prem ixpiitã kormã

akupỹm kaxkwa hwỳr àpir kêt ri inhno ho omunh
o ri hkôt ixpa. Nẽmẽ ijamak o kapẽrmar o ri hkôt
ixpa. Nẽ mẽ inhĩhkra ho hkupênh o ri hkôt ixpa.
2NaprekaxkwakamãHipêêxàhkôt ripahopahtã
amnẽ pika hwỳrmẽ pahwỳrwrỳ. Hãmri nẽ jarmẽ
pakamã kato pa premẽ ixkwỳjaja omu. Tãmẽ ixte
omunh xà hkôt na pa htem amnhĩ xô ri tanhmã
mẽamãharẽnh to. Koja nhỹrmã akupỹmmẽpahto
mẽpahtĩrpumẽkuripahtĩr tũmnẽpamexnẽpapa
hopapa. 3Napaprem tanhmãkapẽr to hãmaro ri
hkôt ixpa. Nẽ kot tanhmãmẽkãm amnhĩ nhĩpêx to
hãomunho ri hkôt ixpa. Takagàjakamãamnhĩ xô
ri ixprĩ hãmẽ amã harẽ nẽ hã kagà. Mẽ ate ixpyrà
nẽ aprĩ hã kot tanhmã amnhĩ nhĩpêx to ho pa hã
harẽnhmar kaxyw. Jao mẽ pahpiitã te ixkre tipxi
kamã mẽ papa pyràk o amnhĩ nhĩpêx o papa nẽ
axpẽnkôtpajamaxpẽro ri papa. JaoMẽpanhĩpêêxà
Maati mẽ Kra Jejus Kris wa hkôt amnhĩ nhĩpêx
mex o ri papa. 4 Tã pa mẽ amã kagàja nhĩpêx nẽ
mẽawỳr kumẽ. Mẽate kamãharẽnhnẽmar hãmri
nẽ mẽ ixpyrà nẽ ajamakêtkati nẽ akĩnh nẽ ri apa
kaxyw.

Tĩrtũmmex omex ã harẽnh
Juãw 8.12; Epes 5.3-21; Wam Tesarõn 5.5; Eprêw

4.14-16, 9.11-14
5 Nẽ Jejus kot tanhmã mẽ inhmã Tĩrtũm jarẽnh

tojakotpaj amnhĩxôrimẽamãhãkagà. NàTĩrtũm
kot amnhĩ nhĩpêxja mex o mex. Aa kot tanhmã
amnhĩ tomnuj to hkêt. Mex o mex jakamã na
hte tanhmã mẽ kot amnhĩ tomnuj to mã amnhĩ
jagjênh kêt. Ãm kot amnhĩ to mex o kot amnhĩ to
mex rãhã nẽ pa ho pa xwỳnh na. 6 Kot mẽ pahte

amnhĩ tomnuj kêt ãmẽ pamã karõ jakamã kot puj
mẽ pahpê hkra hã amnhĩ jarẽnh tã amnhĩ tomnuj
pix o ri papa nẽ ãm pahpê hkra hã amnhĩ jarẽnh
kaprỳ nẽ amnhĩ to paxêx. Tĩrtũm krajaja na htem
amnhĩ tomnuj o pa hkêtnẽ. 7Nomkot pujmẽhkôt
amnhĩ nhĩpêx nẽ uràk nẽ tãm ri amnhĩ nhĩpêx o
papa. Nẽ kapẽr kôt ri amnhĩ nhĩpêx. Hãmri nẽ
te ixkre tipxi kamã ri Tĩrtũm mẽ Kra Jejus Kris
wa hkôt axpẽn to papa pyràk o amnhĩ nhĩpêx. Na
pre Jejus mẽ panê ty nẽ hkamrô axkapĩ. Jao mẽ
pahte hkôt amnhĩ xunhwỳr xwỳnhjaja mẽ panê
mẽ pahte amnhĩ tomnuj piitã hpãnhã amnhĩrer
pa. Jakamã ãm kukwak ri pix mã na pu htem tãm
amnhĩ nhĩpêx o ri papa.

Mẽpahpiitãmẽpahteamnhĩ tomnuj xwỳnhãmẽ
pajarẽnh

8 Nẽ mẽ pahte tõhã tanhmã amnhĩ tomnuj to
jakamã kot puj mẽ aa pahte amnhĩ tomnuj kêt ã
amnhĩ jarẽhãmrinẽãamnhĩ jarẽnhanhỹropaxêx.
Tĩrtũm kot mẽ pahpiitã mẽ pahte amnhĩ tomnuj ã
mẽ pahpumunh xwỳnh kênã.

Mẽ pahte amnhĩ tomnuj nẽ tanhmã amnhĩ
nhĩpêx to hãmẽ pamã karõ

Xiakre 4.9-10
9 Nẽ mẽ pahpê Tĩrtũm krajaja na pu htem

tanhmã amnhĩ tomnuj to hãmri nẽ tee ri ja hã
amnhĩ pumu nẽ pahkaprĩ nẽ. Nẽ tokyx amnhĩ
to Tĩrtũm wỳ. Hãmri nhũm mẽ pama nẽ Jejus
kukwak ri tanhmã hã mẽ pahto hkêt nẽ. Ãm
amnhĩ katut kôt tanhmã mẽ pahte amnhĩ tomnuj
tota rẽ nẽ axte kãm hamaxpẽr kêt nẽ. Ra kot mẽ
pahtã amnhĩ jarẽnh xà hkôt. Na hte Tĩrtũm amnhĩ

jarẽnh xà hkôt tanhmã amnhĩ nhĩpêx to. Tã ra
kot mẽ pahpê hkrajaja mẽ pahte amnhĩ tomnuj
piitã amnhĩ katut kôt rẽnh par ã amnhĩ jarẽnh
jakamã na pre ã mẽ panhĩpêx anẽ. Na hte mẽmoj
tã tanhmã amnhĩ jarẽnh to hãmri nhũm apkati
nhũm ihkjê ho kumẽ nẽ axtem tanhmã mẽmoj
jarẽnh to hkêt nẽ. 10Ra kot mẽ pahpiitã mẽ pahte
amnhĩ tomnuj xwỳnh ã mẽ pajarẽnh jakamã kot
puj mẽ pahtõ ã mẽ pajarẽnh anhỹrja ma nẽ hkôt
pajamaxpẽr kêt japêr. Rỳ kuma nẽ ãm kuma nẽ
pajamaxpẽr o:
—Nà ixte tanhmã amnhĩ tomnuj tore hã.
Anhỹr o amnhĩ jarẽ. Hãmri nẽ te ate Tĩrtũm hêx

xwỳnh ã harẽnh pyràk. Jao amã kapẽr mar prãm
kêt ã amnhĩ to amnhĩrĩt.

2
Jejus kêp mẽ paxyr pê Tĩrtũm mã kapẽr xwỳnh ã

harẽnh
WamXimotre 2.5; Eprêw 9.11-14

1-2 E mẽ ate amnhĩ tomnuj o apa hkêt kaxyw
na pa ã mẽ amã ixkapẽr nẽ hã kagà anẽ. Mẽ
ate kamã harẽnh nẽ mar hãmri nẽ tanhmã amnhĩ
tomnuj to hkêt kaxyw. Jejus Kris na pre mẽ
pahpiitã mẽ pahte amnhĩ tomnuj pãnhã amnhĩrer
kaxyw mẽ panê ty. Jakamã kot puj mẽ pahpê
hkrajaja tanhmã amnhĩ tomnuj to nhũm ja hã mẽ
pahpumu nẽ te kêpmẽ paxyr pê Tĩrtũmmã kapẽr
xwỳnh pyràk o amnhĩ nhĩpêx. Mẽ pakurom aa
kot amnhĩ tomnuj kêt jakamã na hte mẽ paxyr pê
Tĩrtũm mã kapẽr nhũm kuma. Hãmri nẽ kukwak
ri pixmãmẽ pahte tanhmã amnhĩ tomnuj to piitã

amnhĩkatut kôt rẽnhpanẽaxtekãmhamaxpẽrkêt
nẽ.

Tĩrtũm krajaja kot Tĩrtũm kôt amnhĩ nhĩpêx ã mẽ
kãm karõ

3 Nẽ na pu htem Tĩrtũm kôt ri amnhĩ nhĩpêx o
papa hã amnhĩ pumunhkôt pahpê hkra hã amnhĩ
pumunh mex nẽ. 4 Nom koja mẽhõ kêp hkra hã
amnhĩ jarẽnh tã hkôt amnhĩ nhĩpêx kêt nẽ ãm kêp
hkra hã amnhĩ to hêx. 5Na htem Tĩrtũm kapẽr kôt
amnhĩ nhĩpêx o pa pê kãm hkĩnh tỳx ã amnhĩ to
amnhĩrĩt. Nẽ kêp hkra hã amnhĩ to amnhĩrĩtmex
o pa. 6 Jakamã kêr ka mẽ apê Jejus Kris kwỳ hã
amnhĩ jarẽnhxwỳnhjajahkôtpixmãamnhĩnhĩpêx
mex o ri apa.

Mẽ pamã axpẽn kĩnh ãmẽ pamã karõ
Juãw 13.34-35;Wam Juãw 3.14-18

7 E Kris kôt ixkràmnhwỳjaja. Inhmã mẽ akĩnh
jakamã na pa ã mẽ amã mẽmoj jarẽnh nẽ hã kagà
anẽ. Kot paj mẽ amãmẽmoj nyw jarẽnh kêt nẽ. Ra
mẽ ate mẽmoj mar xwỳnhta kot paj axte mẽ amã
harẽ. Mẽ pamã axpẽn kĩnh nẽ tãm axpẽn nhĩpêx
o papa hã Tĩrtũm kot mẽ pamã karõta. Ra mẽ
ate mar tã kot paj axte mẽ amã harẽ nẽ hã kagà.
8WamTĩrtũm kotmẽ pamã axpẽn kĩnh ãmẽ pamã
karõjakormã Jejus kotmẽpanêhtykhkêt ri kotmẽ
pamã hã karõta na. Tã ra Jejus kãmmẽ pajapê xàj
mẽ panê htyk jakamã na pa axte ã mẽ ate axpẽn
nhĩpêx anhỹr o apa hã mẽ amã karõ nẽ hã kagà.
Mẽ ate Kris pyrà nẽ amã axpẽn kĩnh xàj tanhmã
axpẽn kutã anojarêt to ho ri apa kaxyw. Nom
kormã mẽ pahte Jejus kôt amnhĩ xunhwỳr kêt ri
na pu prem ã axpẽn nhĩpêx anhỹr kêt nẽ. Tã hkôt

amnhĩ xunhwỳ hãmri nẽ ã axpẽn to mex o papa
anẽ. 9-11Tã kojamẽhõ kot Jejus kôt amnhĩ nhĩpêx ã
amnhĩ jarẽnh tã kãm hkwỳjê hkĩnh kãm àmnhĩx ri
mẽ kutã nojarêt o pa hkêt nẽ. Hãmri nẽ kot Jejus
kôt amnhĩ nhĩpêx ã amnhĩ jarẽnh ã amnhĩ to hêx.
Jao te htỳx ri kamàt kô kamã pa pyràk. No koja
mẽhõ kãm hkwỳjê hkĩnh kãmmẽ kutã nojarêt o pa
nẽ mããnẽn Jejus kôt amnhĩ nhĩpêx mex o pa. Jao
te hirã kamã ri pa pyràk. Jakamã tanhmã hkwỳjê
homnuj to ho pa hkêt nẽ mẽ piitã mẽ ho mex o
axpẽn pyràk o pa.

Juãwkotmẽpiitã ahpỹnhã tanhmãmẽkãmkapẽr
to

12-14 E kot pa ahpỹnhã tanhmã mẽ amã ixkapẽr
to nẽ hã kagà. Mẽ apiitã te mẽ apê ixkra pyràk.
Na ka prem Jejus kôt amnhĩ xunhwỳ nhũm Tĩrtũm
ja hã mẽ apumu nẽ Kra kukwak ri mẽ ate amnhĩ
tomnuj piitã amnhĩ katut kôt rẽnh pa nẽ axte kãm
hamaxpẽr kêt nẽ. Jakamã ra mẽ ate Tĩrtũm kêp
MẽpanhĩpêêxàMaati hã omunhmex.
Nẽmẽ ate Jejus kôt amnhĩ xunhwỳr ã amgrà xo-

htô xwỳnhjaja. Amnepêm amrakati ri Jejus ra rãhã
ri pa ho pa xwỳnhja kôt mẽ ate amnhĩ xunhwỳr
xwỳnhjajakot pajmẽamã tanhmã ixkapẽr to nẽhã
kagà.
Nẽ mẽ akwỳjaja ham Jejus kôt mẽ ate amnhĩ

xunhwỳr xwỳnhjaja ra mẽ ate Tĩrtũm kapẽr mã
ajamaxpẽr rãhãho ri apa. Jakamãnahte Satanasti
mẽ ate amnhĩ tomnuj prãm xàj tee ri tanhmã mẽ
akrã hto kamẽ Jejus nhỹ hã kutã amnhĩ to htỳx pê
hkôt amnhĩ nhĩpêx kêt nẽ.

Mẽ kot amnhĩ tomnuj xwỳnhjaja tanhmã kot
amnhĩ nhĩpêx to

Matêwre 6.24; Eprêw 11.24-26; Xiakre 4.4
15 Nẽ kêr ka mẽ amã Tĩrtũm kôt amnhĩ nhĩpêx

prãm xàj mẽ kot amnhĩ tomnuj xwỳnhjê hkôt
amnhĩ nhĩpêx kêt nẽ. Nẽ mẽ hamaxpẽr punuj
xwỳnhjê hkôt ri amnhĩ nhĩpêx kêt nẽ. Kot kaj mẽ
hkôt amnhĩ nhĩpêx hãmri nẽ amã Tĩrtũm kĩnh kêt
ã amnhĩ to amnhĩrĩt. 16 Mẽ kot amnhĩ tomnuj
xwỳnhjaja na htemmẽmoj punuj mã hamaxpẽr nẽ
hkôt tanhmã amnhĩ tomnuj to. Nẽ mẽmoj pumu
nẽ ra kãm ho õ hprãm nom Tĩrtũm pê ja omnuj
ã hkamnhĩx kêt nẽ. Rỳ tanhmã mẽhõ kot amnhĩ
tomnuj to hã omu nẽ hkôt kãm amnhĩ nhĩpêx
prãm. Nẽtanhmãamnhĩ to jarkrar tohoripa. Ãna
htemẽ kot amnhĩ tomnuj xwỳnhjaja amnhĩ nhĩpêx
anhỹr o pa. Mẽ kot amnhĩ nhĩpêxjaMẽpanhĩpêêxà
Tĩrtũm kãm hprãm kêt. 17 Koja nhỹrmã mẽ kot
tanhmã amnhĩ tomnuj toja piitã hapêx pa. Nẽ mẽ
hamaxpẽr punujja mããnẽn nhỹrmã hapêx pa. Nẽ
mẽ kot amnhĩ tomnuj o mẽ pa xwỳnhjaja koja mẽ
amnhĩ xà htỳx kamã hamak rãhã ho pa ho pa. No
Tĩrtũm kôtmẽkot amnhĩ nhĩpêx omẽpa xwỳnhjaja
koja mẽ kurom kuri htĩr tũm nẽ mex nẽ hkĩnh nẽ
pa ho pa.

KãmKris kurê xwỳnhmaati jarẽnh
Wam Juãw 4.1-6; Sikũn Juãw 7-11

18 E Kris kôt ixkwỳjaja. Kris akupỹn mẽ pahwỳr
wrỳk kukamã koja mẽmoj tanhmã amnhĩ nhĩpêx
to. Na pre ra Kris kôt mẽ panhĩõja mẽ pamã ã
harẽnh anẽ nẽ harẽnh o:

—Koja mẽ panhõ Pahihti Kris akupỹn mẽ
pahwỳrwrỳk kaxywhãmrinhũm kêpKris ã amnhĩ
to hêx xwỳnhmaati kumrẽx nhỹhỹnh kato. Hãmri
nẽ hêx rom te Kris pyrà nẽ tanhmãmẽ kãm kapẽr
to nẽ tanhmã mẽ hipêx to ho pa nhũm rĩ kormã
Kris akupỹnmẽ pahwỳrwrỳ. Anẽ.
Na pre hkukamã ã harẽnh anẽ ka mẽ harẽnh

ma. Tã ra mẽ kêp Kris ã amnhĩ to hêx xwỳnhjaja
ohtônẽmranẽkãmhkurêxwỳnhmaatita kukamã
tanhmã amnhĩ nhĩpêx to pê mẽ kãm amnhĩ to hêx
o pa. Jakamã na pa ixprĩ hã mẽ amã tanhmã mẽ
harẽnh to. Koja tokyx kêp Kris ã amnhĩ to hêx
xwỳnh maatita nhỹhỹnh mẽ pahwỳr kato. 19 Na
pre hkwỳjaja mẽ pahpê Kris kwỳjê hkôt ri pa htã
mẽ pahkĩnhã kêpKris kwỳ hkêt. Kêp hkwỳ ronhỹx
arĩ mẽ pahkôt Kris kôt amnhĩ nhĩpêx o pa. Nom
axtem nẽ àhpumunh tỳx pyrà nẽ mẽ pahkaga nẽ
htỳx tanhmã amnhĩ tomnuj to ho pa. Jao kêp Jejus
kwỳ hkêt ã amnhĩ to amnhĩrĩt.

20No kêt mẽ pahpê Tĩrtũm krajaja na pre Jejus
mẽ pahwỳr Karõ rẽ nhũmmẽ pahkarõmã agjê nẽ
mẽ pahkrãm kapẽr mex jagjê. Jakamã na pu mẽ
mẽ kêp Kris kwỳ hkêt xwỳnhjê rom Tĩrtũm kapẽr
marmex nẽ.

21 Xà mẽ ate Tĩrtũm kapẽr ã kagà pumunh kêt
kôt na pa ã mẽ amã ixkapẽr nẽ hã kagà anẽ? Nà
ra mẽ ate omunh nẽ mar mex kênã. Tã mẽ ate mẽ
kot tanhmãJejusohêx toxwỳnhjêpumunhmexnẽ
mẽ harẽnhmarmex kaxyw na pa ãmẽ awỳr kagà
nhĩpêxnẽmẽnh anẽ. Kêr kêmẽmẽmo arĩgrohãmẽ
awỳr agjê nẽ tanhmãmẽ amã Jejus o hêx to kamẽ
aprĩ hã mẽ omunh mex kurê kumrẽx. 22 Tanhmã
na htem Jejus o hêx to? E kot paj ixprĩ hã mẽ amã

tanhmãmẽ harẽnh to kamẽ inhma. Nà kojamẽhõ
mẽ amã tanhmã harẽnh to nẽ harẽnh o:
—Nà Jejus kêp Tĩrtũm Kra hkêt. Tĩrtũm kot mẽ

pahwỳr mẽnh kêt tã ka htem atỳx kapẽr kôt ri
amnhĩ nhĩpêx o ri apa. Kwa kêt mẽ ixkapẽr kôt
mãn ri amnhĩ nhĩpêx o ri apa.
Anhỹr o mẽ amã kapẽr ka mẽ ama nẽ kãm Kris

mẽ Tĩrtũm wa hkĩnh kêt xwỳnh ã omunh kurê
kumrẽx. 23 Koja mẽhõ Tĩrtũm Kra Jejus kaga nẽ
mããnẽn Hipêêxà kaga. No koja mẽhõ Tĩrtũm Kra
hkôt amnhĩ xàm nẽ mããnẽn Hipêêxà hkôt amnhĩ
xãm.

MẽpahteKris kagapymaj tanhmãamnhĩnhĩpêx
to hãmẽ pamã karõ

24Amnepêmmẽ ate Jejus kôt amnhĩ xunhwỳrta
ã na ka prem kêp Tĩrtũm Kra hã Tĩrtũm kot mẽ
pahwỳr mẽnh xwỳnh ã harẽnh ma. Tã kêr ka
mẽ arĩ amnhĩ kaxyw hkôt ajamaxpẽr nẽ hkôt
pix mã amnhĩ nhĩpêx o ri apa. Kot kaj mẽ anẽ
nẽ Mẽpanhĩpêêxà Maati mẽ Kra wa hkôt amnhĩ
nhĩpêxmex o apa rãhã ty. 25Hãmri nẽ wa kuri atĩr
tũm nẽ amex kumrẽx nẽ apa ho apa. Ra Jejus kot
ja jarẽnh xà hkôt.

26Na pa ã mẽ amã ixkapẽr nẽ hã kagà anẽ. Mẽ
aprĩ hãmẽ amã Jejus o hêx xwỳnhjê kapẽrmar nẽ
mẽ kot mẽ amã hêx kôt mẽ omunh mex kaxyw.
27 Tĩrtũm Karõ na pre mẽ akarõ mã gjêx pa nẽ mẽ
amã Tĩrtũm kapẽr piitã o amnhĩrĩtmex o mẽ akôt
pa. Jakamã mẽmo kaxyw kot kaj mẽ Tĩrtũm kapẽr
o hêx xwỳnhjaja kot tanhmã harẽnh toja ma? Ra
TĩrtũmKarõ kotmẽ amãho amnhĩrĩt omẽ ajahkre
mex o pa kênã kot ka kêt mẽ nhãm mẽ kapẽr ma.

Na hte Tĩrtũm Karõja mẽ urà nẽ Tĩrtũm kapẽr ho
hêx kêt nẽ. Ãm katàt kôt kot ho amnhĩrĩt mex
jakamã kwa kêr ka mẽ mar tỳx nẽ hkôt ri amnhĩ
nhĩpêxmex rãhã ho ri apa.

Mẽ pahte tãm ri amnhĩ nhĩpêx ãmẽ pamã karõ
Juãw 14.25-26, 15.1-8

28 E Jejus kôt ixkrajaja. Kêr ka mẽ arĩ Kris kôt
amnhĩ nhĩpêx mex rãhã ho ri apa. Kê nhỹrmã
akupỹn mẽ pahwỳr wrỳk o tẽ ka mẽ amnhĩ wỳr
omunẽakĩnhnẽ. Nẽakĩnhkãmaxàmnhĩxkutãmra
nẽ hkaxpa nẽ amnhĩ kamã amã uma hkêt nẽ. Rỳ
mẽmoj tã amnhĩ tã apijaàm kêt nẽ. Ãm axàmnhĩx
akĩnhnẽmakutãmra. 29Krisjamexomex jakamã
na pu htem uràk nẽ amnhĩ to mex o ri papa. Mẽ
pahte amnhĩ to mex o papa xwỳnhjaja uràk nẽ mẽ
pahpê Tĩrtũm kra na pumẽ.

3
Tĩrtũm krajê hkukamã tanhmãmẽ harẽnh to
Rõmãn 8.18; SikũnKorĩt 3.18; Sikũn Pêtre 3.11-14

1 Nẽ Mẽpanhĩpêêxà Maati kãm mẽ pajapê htỳx
kumrẽx jakamã na premẽ pahte hkôt amnhĩ xun-
hwỳr ã mẽ pahpumunh kôt mẽ pahpê hkra hã
mẽ pajarẽ pu mẽ pahpê hkra nẽ ri papa. Ja na
mẽ pamã mex o mex. Nom mẽ kot hkôt amnhĩ
xunhwỳr kêt xwỳnhjaja kot hprĩ hã ja hã mẽ pah-
pumunhkêt jakamãnahtemmẽpahte tãm amnhĩ
nhĩpêx ãmẽ pahpumu nẽ tee ri hamaxpẽr.

2 E Kris kôt ixkwỳjaja. Ra mẽ pahpê Tĩrtũm kra
htã kormãmẽpahte amnhĩ kukamãmẽpahprĩ hã
ja hã amnhĩ pumunh mex kêt. Koja nhỹrmã Jejus
akupỹn mẽ pahwỳr wrỳ pu mẽ pano ho tanhmã

kute hã omunh mex nẽ. Hãmri nẽ tã te kot amnhĩ
nhĩpêx pyràk o amnhĩ nhĩpêx mex o papa. Ra mẽ
pahte ja mar mex. 3 ã mẽ pahte amnhĩ kukamã
pajamaxpẽr anhỹr o papa xwỳnhjaja na pu htem
kormã amnhĩ wỳr Jejus kamã pajamak o papa. Pê
uràk nẽ mẽmoj punuj mã pajamaxpẽr kêt o papa.
Nẽ uràk nẽ tanhmã amnhĩ tomnuj to hkêt nẽ.

Tĩrtũm krajaja kot amnhĩ tomnuj o pa hkêt ã mẽ
kãm karõ

4Nẽmẽ kot amnhĩ tomnuj omẽ pa xwỳnhjaja na
htem Tĩrtũm kapẽr kwỳm ri amnhĩ nhĩpêx o pa. Tã
kot puj mẽ tanhmã amnhĩ tomnuj to hãmri nẽ mẽ
uràk nẽ kapẽr kwỳm ri amnhĩ nhĩpêx. 5 No Jejus
na pre mẽ pahte amnhĩ tomnuj pãnhã amnhĩrer
kaxywmẽ pahwỳrwrỳ. Aa kot amnhĩ tomnuj kêt
jakamã tapxipix kot mẽ pahpãnhã amnhĩrer mã
tãm. Ra mẽ pahte ja jarẽnh mar mex. 6 Jakamã
mẽ pahpê hkwỳjaja na pu htem ri pahtỳx tanhmã
amnhĩ tomnuj to ho papahkêtnẽ. Ãmẽkot amnhĩ
nhĩpêx anhỹrxwỳnhjajakêphkwỳhkêt. 7Nomkoja
mẽhõ Kris pyrà nẽ tãm amnhĩ nhĩpêx o pa hãmri
nẽ kêp Tĩrtũm kraa. Jakamã kwa kojamẽhõ Tĩrtũm
kapẽr kwỳm ri tanhmã mẽ amã kapẽr to ka mẽ
ama nẽ ãm ama. 8Mẽ kot amnhĩ tomnuj o mẽ pa
xwỳnhjaja na htem Satanasti hkôt ã amnhĩ nhĩpêx
anhỹr o pa. Satanastija Tĩrtũm kot mẽmoj to kator
krax rũm nhũm ã kot amnhĩ tomnuj anhỹr o pa
xwỳnh na. Tã ã kot amnhĩ nhĩpêx anhỹr o paja o
hapêx par kaxyw na pre Tĩrtũm Kra Jejusja amnẽ
pika hwỳrwrỳ.

9 Nom mẽ papajaja mẽ pahpê Tĩrtũm kra na
pu mẽ. Na pre mẽ pahwỳr amnhĩ Karõ rẽ nhũm

mẽ pahkarõ mã gjêx pa nẽ mẽ pahkôt pa ho
pa. Jakamã tanhmã kot puj wem amnhĩ to nẽ
Satanasti pyrà nẽ pahtỳx ri amnhĩ tomnuj o papa?
Nàkot pujmẽãamnhĩ nhĩpêx anhỹrkêtnẽ. 10Koja
mẽhõ tãm amnhĩ nhĩpêx kêt nẽ hãmri nẽ mããnẽn
hkwỳjê kamã ukaprĩ hkêt nẽ. Hãmri nẽ ã amnhĩ
nhĩpêx anhỹr o kêp Tĩrtũm kra hkêt ã amnhĩ to
amnhĩrĩt. Ãm kêp Satanasti hkra hã amnhĩ to
amnhĩrĩt kurê kumrẽx.

Mẽ pamã axpẽn kĩnh o te Jejus kãm mẽ pahkĩnh
pyràk ãmẽ pamã karõ

Matêwre 22.39; Rukre 10.25-37; Juãw 13.31-35
11Nẽ kêr kamẽ arĩ amã axpẽn kĩnh pê tãm axpẽn

nhĩpêxori aparãhãnẽ. Teamnepêmãmẽate Jejus
kôt amnhĩ xunhwỳr ã arĩgrota ã mẽ kot mẽ amã ja
hã karõ pyrà nẽ. 12No mẽ ri finat Kaĩ kot amnhĩ
nhĩpêx pyràk o amnhĩ nhĩpêx kêtnẽ. Kêp Satanasti
hkra jakamãnaprehtõjapĩ. Kuromkot tãmamnhĩ
nhĩpêx ã omu nẽ kamã gryk nẽ kupĩ. 13Tã kojamẽ
kêp Tĩrtũm kra hkêt xwỳnhjaja Kaĩ pyrà nẽ kêpmẽ
aprãm nõkati nom kêr ka mẽ amnhĩ tã mẽ omu nẽ
tee ri amnhĩ kukamã ajamaxpẽr kêt nẽ. 14Kormã
mẽ pahte Jejus kôt amnhĩ xunhwỳr kêt ri na pu
prem mẽ uràk nẽ amnhĩ tomnuj o papa. Jao mẽ
pahpê kuwy hwỳr papa mã xwỳnh. Tã mẽ pahte
Jejus kôt amnhĩ xunhwỳr jakamã ra pahpê Tĩrtũm
mẽ Kra wa kuri pahtĩr tũm nẽ papa mã xwỳnh.
Jakamã na pu htem mẽ kêp hkra hkêt xwỳnhjê
kurom pamã mẽ piitã mẽ hkĩnh o tanhmã mẽ ho
mex to ho papa. Mẽ kãm amnhĩ kwỳjê hkĩnh kêt
xwỳnhjaja arĩ mẽ kêp kuwy hwỳrmẽ pamã xwỳnh
na mẽ. Ra mẽ pahte ja jarẽnh mar mex. 15 Mẽ

kãmmẽhpar prãm omẽ pa xwỳnhjaja koja nhỹrmã
TĩrtũmmẽKrawakurihtĩr tũmnẽpahopahkêtnẽ.
Ramẽ pahtemããnẽn jamarmex. Jakamã kwamẽ
amã akwỳjê hprãm nõkati ho ri mẽ apa xwỳnhjaja.
Tĩrtũm noomã te ramẽ atemẽ hpar pyràk jakamã
kot kajmẽ arĩ ã amnhĩ nhĩpêx anhỹr o ri apa hãmri
nẽ nhỹrmã Tĩrtũm nhõ krĩ hwỳr axàpir kêt nẽ.

16-18 E ixkwỳjaja. Kwa kêr pu mẽ pajakwa pix o
pamã axpẽn kĩnh ã amnhĩ jarẽnh kêt nẽ. Mããnẽn
axpẽn kutã panojarêt o ri papa. Nẽ tanhmã axpẽn
to mex to. Tanhmã na pre Jejus kãm mẽ pajapê
hã amnhĩ nhĩpêx to? Nà na pre kãm mẽ pamex
prãm xàj mẽ panê ty. Kãm amnhĩ tã ma hkêt
kãm mẽ pakamã ukaprĩ xàj mẽ panê ty. Tã kêr
pu mẽ uràk nẽ pahkwỳjê kamã paxukaprĩ ho mẽ
kutã panojarêt rãhã ho papa. Jao mẽ paxàpkur
xà hã panhõ pumu nẽ nhỹri pahkwỳjê hõ pumu
nhũm kêp amrakati. Pu mẽ tee ri ja hã omu
hãmri nẽ kãm mẽ panhõta kwỳ gõ. Kot pu mẽ ã
amnhĩ nhĩpêx anhỹr kêt nẽ hãmri nẽ pamã Tĩrtũm
kĩnh ã amnhĩ jarẽnh kaprỳ. 19 Nẽ kot puj mẽ ã
axpẽn to mex o papa anẽ nẽ ra pahte Tĩrtũm kôt
amnhĩ nhĩpêx mex ã amnhĩ to amnhĩrĩt. Hãmri
nẽ ra paxàmnhĩx kãm tanhmã amnhĩ jarẽnh to ho
papa. Amnhĩ kamã pamã uma hkêt nẽ paxàmnhĩx
pajamakêtkati nẽ kãm tanhmã amnhĩ jarẽnh to.

Mẽ paxàmnhĩx amnhĩ to Tĩrtũm wỳr ã mẽ pamã
karõ

20Nẽ kot puj mẽ mẽmo arĩgro hã tanhmã amnhĩ
tomnuj to hãmri nẽ tee ri ja hã amnhĩ pumu nẽ
amnhĩ kamãpagryk nẽ. Nahte Tĩrtũm tanhmãmẽ
pahte amnhĩ tomnuj to hã mẽ pahpumu nom arĩ

kãmmẽpajapêê. Mẽparomàhpumunh o àhpumunh
jakamã kot mẽ pahte amnhĩ tomnuj prãm kêt ã
mẽ pahpumunh mex. 21 Jakamã puj mẽ ã kãm
pajamaxpẽr anẽ nẽ amnhĩ kamã pamã uma hkêt
kãm paxàmnhĩx tanhmã ri amnhĩ to hwỳr to ho ri
papa. 22Kotpujmẽhkôtamnhĩnhĩpêxopapa rãhã
nẽ mẽmoj tã kuwỳ. Nẽ kãm hprãm xà hkôt amnhĩ
nhĩpêx o papa hã amnhĩ pumunh kôt mẽmoj tã
kuwỳ. Hãmrinhũmmẽpamanẽ tanhmãmẽpamã
mẽmoj to rỳ mẽ pamãmẽmoj gõ.

Te ixkre pixi kamãmẽpahtipxi pyràkãmẽpamã
karõ

23Nẽ tanhmãmẽpahte amnhĩnhĩpêx to hopapa
hã na hte Tĩrtũm mẽ pamã karõ? Nà mẽ pahte
amnhĩ kaxyw Kra Jejus Kris kôt pajamaxpẽr nẽ
hkôt amnhĩ nhĩpêx o papa hã na hte mẽ pamã
karõ. Nẽ kapẽr xà hkôt pamã axpẽn kĩnh o mẽmoj
to axpẽnkutãpanojarêtopapahãnahtemẽpamã
karõ. Na hte ã mẽ pahte amnhĩ nhĩpêx anhỹr ã
mẽ pamã karõ anẽ. 24 Jakamã kot puj mẽ kapẽr xà
hkôt axpẽn nhĩpêx o papa nẽ te ixkre tipxi kamã
mẽ pahte axpẽn kôt Tĩrtũm kôt ri papa pyràk. Ra
kot mẽ pahwỳr Karõ rẽnh nhũm kot mẽ pahkarõ
mã gjêx jakamã na hte mẽ pahkôt pa ho pa hã
amnhĩ to amnhĩrĩt.

4
Mẽ kot Kris kapẽr jarẽnh ã amnhĩ to hêx xwỳnhjê

jarẽnh
Wam Korĩt 12.1-3; Wam Juãw 2.18-26; Sikũn

Juãw 7-11

1-3 Nẽ koja mẽhõ Tĩrtũm kapẽr o mẽ ajahkre
kaxywmẽ amã tanhmã Jejus Kris jarẽnh to nẽ ãm
hãmri harẽ nẽ harẽnh o:
—Na pre Tĩrtũm Kra Jejus mẽ pahwỳr wrỳ nẽ ĩ

ho ĩ ho mẽ pakamã kato. Tĩrtũm tãm na pre mẽ
pahwỳr kumẽ nhũmwrỳ.
Anhỹr o mẽ amã harẽ ka mẽ ama nẽ kapẽr kôt

ajamaxpẽr kurê kumrẽx. Ãm hãmri na hte Tĩrtũm
Karõ nhỹ ã harẽnh anẽ. No koja Jejus kêp Tĩrtũm
Kra hkêt ã harẽ ka mẽ ama nẽ ãm ama nẽ hkôt
ajamaxpẽrkêtnẽ. KãmKris kurêxwỳnhmaati nhỹ
hã kapẽr xwỳnhjaja na hte ã harẽnh anhỹr o pa. Na
ka prem ra kãm Kris kurê xwỳnh maatija tokyx
hpôx ã harẽnh ma. Tã na ra ỹ hã kapẽr xwỳnhjaja
ohtô nẽ pika piitã hkôt mẽ hkôt pa nẽ te Tĩrtũm
Karõ nhỹ hã mẽ kãm kapẽr pyràk o amnhĩ nhĩpêx
o pa. Nom ãm amnhĩ to hêx o pa. Jakamã e kwa
ixkwỳjaja. Kojamẽhõmẽ awỳrmra nẽ tanhmãmẽ
amã Tĩrtũm kapẽr jarẽnh to ka mẽ aprĩ hã ama nẽ
rĩ kormã kêp Tĩrtũm nhỹ hã kapẽr jarẽnh xwỳnh ã
harẽ rỳ kot amnhĩ to hêx xwỳnh ã harẽ.

4Kêtmẽ papajaja jajê rommẽ pahpê Tĩrtũm kra
na pu mẽ. Nẽ Tĩrtũm Karõ kot ra mẽ pahkarõ
mã gjêx xwỳnhta hihtỳx o jajê piitã mẽ hakrenh.
Jakamã na pu htem ỹ hã mẽ kutã amnhĩ to htỳx
o papa nhũm mẽ tee ri tanhmã mẽ pamã Jejus o
hêx to kaprỳ. Pu mẽ kuma nẽ ãm mẽ kuma. 5Mẽ
kêp Tĩrtũm kra hkêt jakamã na htem hkôt amnhĩ
nhĩpêx kêt nẽ. Mẽ kot amnhĩ nhĩpêxja axtem na.
Jakamã na htem Tĩrtũm kapẽr kwỳm ri tanhmã
hkra hkêt xwỳnhjê mã kapẽr to ho pa nhũm mẽ
kuma nẽ kãm mẽ mar prãm nẽ. 6 Nom mẽ ixte
Tĩrtũm kapẽr o mẽ ajahkre xwỳnhjaja na pa htem

mẽ kurom Tĩrtũm nhỹ hã ixkatàt kôt ãm hãmrimẽ
amãkapẽr jarẽnhori ixpa. Jakamãkamẽapêhkra
hã mẽ amã mẽ inhmar prãm nẽ. No mẽ kêp hkra
hkêt xwỳnhjaja kãmmẽ inhmar prãm kêt.
Napuhtempahprĩ hãmẽkapẽr ãmẽkumanẽ rĩ

kormã tanhmãmẽharẽnh to. Tĩrtũmnhỹ hã kapẽr
ãmẽharẽ rỳkãmhkurêxwỳnhmaatinhỹhãkapẽr
ãmẽ harẽ.

Tĩrtũm kãm mẽ pajapê hã tanhmã amnhĩ nhĩpêx
to hã harẽnh

Juãw 3.16-21; Rõmãn 5.5-9, 8.35-37
7 E ixkwỳjaja. Na hte Tĩrtũm tanhmã mẽ pahpê

hkrajê ho pu mẽ pamã axpẽn kĩnh nẽ. Jakamã kêr
pu mẽ ã axpẽn nhĩpêx anhỹr jao axpẽn to mex pix
nẽ. ÃTĩrtũmkotmẽpanhĩpêx anhỹr jakamãkêrpu
mẽ pahpê hkrajaja ỹ hã ã axpẽn nhĩpêx anhỹr o ri
papa.

8Koja mẽhõ Tĩrtũm kĩnhã kãmmẽ hkwỳjê hkĩnh
kêt hãmri nẽ mẽ kamã ukaprĩ hkêt o pa. Hãmri nẽ
kêp Tĩrtũm kra hkêt ã amnhĩ to amnhĩrĩtmex nẽ.

9-10 Tĩrtũm kãmmẽ pajapê htỳx kumrẽx. Kormã
mẽ pamã hkĩnh kêt ri nhũm kumrẽx amnhĩ rom
kãm mẽ pajapê ho pa. Nẽ kãm mẽ pajapê xàj mẽ
pahwỳr Kra pyxita mẽ. Mẽ pahte amnhĩ tomnuj
pãnhã kotmẽ panê htyk kaxyw. Mẽ pahte kukwak
ri amnhĩ nhĩpêx nyw o amnhĩ nhĩpêx nẽ nhỹrmã
wa kuri pahtĩr tũm nẽ pamex nẽ papa ho papa
kaxyw. Ã na pre Tĩrtũm mẽ pahwỳr Kra mẽnh
anhỹr o kãmmẽ pajapê hã amnhĩ to amnhĩrĩt.

11 E ixkwỳjaja. Tĩrtũm kãm mẽ pajapê htỳx
jakamã kwa kêr pu mẽ uràk nẽ pamã axpẽn kĩnh
o papa. Nẽ axpẽn kamã paxukaprĩ nẽ. 12 Aa mẽ

pahtõ pahte pano ho Tĩrtũm pumunh kêt tã na hte
mẽpakamãpahopa. Pumẽkãmmẽpajapêtapyrà
nẽ ỹ hã pamã axpẽn kĩnh o papa. 13 Na pre mẽ
pahwỳr Karõ rẽ nhũmmẽ pahkarõmã agjê pumẽ
ỹ hã kot amnhĩ nhĩpêx o amnhĩ nhĩpêx o papa.

14Nẽmẽ ixpê Jejusnhỹhãmẽajahkrexwỳnhjaja.
Mẽ ixte kot amnhĩ nhĩpêxnẽkotmẽmoj tanhmãho
hãomunhorihkôt ixpa jakamãnapahtemmamẽ
piitãmẽ kãm harẽnh o rimẽ hkôt ixpa. Nẽmẽ kãm
harẽnh o:
—Tĩrtũm na pre mẽ pahwỳr Kraja mẽ. Kot mẽ

pahpiitã mẽ panê htyk kaxyw mẽ pahwỳr kumẽ.
Anẽ.

15 Mẽ kot Jejus kêp Tĩrtũm Kra hã harẽnh o pa
xwỳnhjaja na hte Tĩrtũm mẽ kamã pa ho pa nhũm
htem ỹ hã ã Kra jarẽnh anhỹr o pa.

16Na pumẽ ra pahprĩ hã Tĩrtũm kãmmẽ pajapê
hã amnhĩ tã omu. Kãm mẽ pajapê htỳx kumrẽx ã
amnhĩ tã omu. Jakamã kot puj mẽ uràk nẽ ỹ hã
pamã mẽ piitã mẽ hkĩnh o papa. Tĩrtũm mẽ mẽ
pahtipxi nẽ ri papa kênã.

Mẽ kãm axpẽn kĩnh xwỳnhjaja kãm Tĩrtũm puma
hkêt ãmẽ harẽnh

17 Nẽ kot puj mẽ pamã axpẽn kĩnh o papa nẽ
mããnẽn Kris kôt amnhĩ nhĩpêx ho papa. Hãmri
nhũm nhỹrmã Tĩrtũm kot Kra mẽ wa kuri mẽ htĩr
tũm nẽ mẽ pa ho mẽ pa mã xwỳnhjê nhĩxi jarẽnh
kaxyw pu mẽ tee ri amnhĩ kukamã pajamaxpẽr
kêt nẽ. Ra amnhĩ nhĩxi jarẽnhma nẽ pahkĩnh nẽ.

18 Nẽ koja mẽhõ kãm hkwỳjê hkĩnh kêt nẽ
tanhmã hõ homnuj to. Hãmri nẽ kot amnhĩ tã
tanhmã ho pymaj kãm uma ho hwỳrmrar kêt nẽ.
No koja kãm hkwỳjê hkĩnh nẽ tanhmã mẽ ho mex

to ho panẽ kãmmẽumahkêtnẽ. 19Tĩrtũm kumrẽx
na pre kãm mẽ pajapê nẽ mẽ pakukamã tanhmã
mẽpahtomex to. Tãpumẽraamnhĩpyrànẽpamã
hkĩnh o papa. Nẽ pamãmẽ piitã mẽ hkĩnh o papa.

20Nẽ kojamẽhõ kãm Tĩrtũm kĩnh ã amnhĩ jarẽnh
tã kãm hkwỳjê hõ hprãm nõkati hãmri nẽ ra kãm
Tĩrtũm prãm kêt ã amnhĩ to amnhĩrĩt. Kot kaj mẽ
ano ho akwỳjê pumunh o apa xwỳnhta amã hkĩnh
kêê tã tanhmã kot ka we amnhĩ to nẽ ate ano ho
Tĩrtũmpumunhkêêta amãhkĩnh ã amnhĩ jarẽ? Nà
kaãamnhĩ jarẽnhanhỹroamnhĩ to axêx. 21Napre
Tĩrtũmmẽ pamã kapẽr o amnhĩrĩt o:
Kot kaj mẽ amã ixkĩnh hã kot kaj mẽmããnẽn amã

akwỳjê hkĩnh omẽ homex o ri apa. Anẽ.

5
Tĩrtũm nhỹ hã mẽ pamã axpẽn kĩnh ã mẽ pamã

karõ
1 Nẽ Tĩrtũm kot mẽ pahwỳr Jejus mẽnh ã

harẽnhja. Koja mẽhõ kuma nẽ amnhĩ kaxyw hkôt
hamaxpẽr nẽ Jejus kôt amnhĩ xãm hã koja Tĩrtũm
ja hã omu nẽ ho hkra.
Nẽ koja mẽhõ kãm Tĩrtũm kĩnh hã koja mããnẽn

kãm hkwỳjê hkĩnh o pa. 2 Ja pyrà nẽ kot puj
mẽ pamã Tĩrtũm kĩnh nẽ kapẽr kôt amnhĩ nhĩpêx.
Hãmri nẽ mããnẽn pamã krajê piitã mẽ hkĩnh ho
papa.

3 Nẽ kot puj mẽ pamã Tĩrtũm kĩnh nẽ nhũm
kapẽrja mẽ pahpê hihtỳx kêt nẽ. Pu mẽ pamã
Tĩrtũm kĩnh ã kapẽr kôt amnhĩ nhĩpêx mex o ri
papa.

4-5 Na pu prem amnhĩ kaxyw Tĩrtũm Kra Jejus
kôt pajamaxpẽr nẽ hkôt amnhĩ xunhwỳ nhũm

Tĩrtũm jahãmẽpahpumunẽmẽpahtohkrapumẽ
ỹhãamnhĩnhĩpêxnywoamnhĩnhĩpêxopapa. No
ri tanhmã amnhĩ tomnuj to ho ri papa hkêt nẽ.

Mẽmoj axkrunẽpxi nẽ kot Jejus kêp Tĩrtũm Kra hã
ho amnhĩrĩt

Juãw 1.32-34, 3.36, 5.31, 15.26
6 Nẽ Jejus pix na pre Tĩrtũm mẽ pakaxyw ãm

nhũm kêp Kra hã mẽ pahwỳr wrỳ. Hãmri nhũm
Juãw Paxisja pyhti kamã hkrã kumrã. Kêp Tĩrtũm
Kra hã hkrã kumrã. Tã nhũm Tĩrtũm kapẽr kôt
ma tanhmã amnhĩ nhĩpêx to ho pa. Nẽ ri hkwỳjê
mã kapẽr jarẽnh o ri mẽ hkôt pa. Tã nhũm mẽ
kupĩ nhũm kêp Tĩrtũm Kra hã pĩ kahpa hã ajêt nẽ
ty nẽ hkamrô axkapĩ. Ã mẽ panê amnhĩ nhĩpêx
anẽ nhũm Tĩrtũm Karõja kêp Kra hã mẽ pamã ho
amnhĩrĩt. Ãm hãmri na hte ã tanhmã mẽmoj to
amnhĩrĩt to anẽ. Mẽmoj to hêx kêt jakamã na pre
Jejus kêp Tĩrtũm Kra hãmẽ pamã ho amnhĩrĩt.

7 Nẽ kêp Tĩrtũm Kra hã mẽ pamã mẽmoj to
axkrunẽpxi nẽ ho amnhĩrĩt. 8 Tĩrtũm Karõ na pre
kêpKra hãmẽ pamã ho amnhĩrĩt pu prem kêpKra
hã omu. Nẽ Juãw Paxis kot hkrã kumrãrta ã pu
mẽ mããnẽn kêp Tĩrtũm Kra hã kot ho amnhĩrĩtja
ã omu. Nẽ mããnẽn kêp Tĩrtũm Kra hã pĩ kahpa
hã jêt nẽ htyk nẽ hkamrô pikapĩrta ã mẽ pamã
ho amnhĩrĩt pu mẽ kêp Kra hã omu. E mẽ pamã
mẽmoj toaxkrunẽpxinẽ JejuskêpTĩrtũmKrahãkot
ho amnhĩrĩt xwỳnh na jajaja.

9 Nẽ na pu htem jar pahkwỳjaja kot axpẽn mar
xà hã ixkre kamã mẽ kapẽr ma nẽ mẽ hkôt paja-
maxpẽr. TãkojaTĩrtũm tanhmãmẽpamãmẽmoj to
amnhĩrĩt to pumẽ hkôt pajamaxpẽr kurê kumrẽx.

Kêp Tĩrtũm kênã kot pu kêt mẽ kapẽr prã nẽ hkôt
pajamaxpẽr kêt. Tãm na pre mẽ pamã Jejus kêp
Kra hã ã ho amnhĩrĩt anẽ. 10 Jakamã mẽ pahte
Tĩrtũm Kra hkôt amnhĩ xunhwỳr xwỳnhjaja na
pu prem Jejus kêp Kra hã harẽnh ma nẽ hkôt
pajamaxpẽr kurê kumrẽx. No mẽ kêp hkra hkêt
xwỳnhjaja na htem Tĩrtũm kot kêp Kra hã harẽnh
ma nẽ ãm kuma nẽ amnhĩ kaxyw hkôt hamaxpẽr
kêt nẽ. Jao te Tĩrtũm kêpHipêêxà hã amnhĩ to hêx
pyràk ã harẽ.

11E kot paj ixprĩ hãmẽ amã tanhmã ja jarẽnh to
kamẽ inhma. Nà na pre TĩrtũmKratamẽ pahpiitã
panê ty. Jakamãkot pujmẽpahtehkôtamnhĩ xun-
hwỳr xwỳnhjaja nhỹrmã ty nhũm Tĩrtũm akupỹm
mẽ pahto mẽ pahtĩr. Pu mẽ wa kuri pamex nẽ
pahtĩr tũm nẽ papa ho papa. 12 Mẽ pahpê Jejus
kwỳjaja kot puj mẽ ã pahtĩr tũm nẽ papa anẽ. No
mẽkêphkwỳhkêt xwỳnhjaja kojamẽnhỹrmã ty nẽ
mẽ pahpyrà nẽ wa hwỳr àpir kêt nẽ.

13 Na ka prem ixpyrà nẽ amnhĩ kaxyw Tĩrtũm
Krahkôt ajamaxpẽrnẽhkôt amnhĩ xunhwỳ. Tãpa
ãmẽ amã kagàja nhĩpêx anẽ. Mẽ ate kamã harẽnh
nẽ mẽ pahte nhỹrmã Tĩrtũm mẽ Kra wa hwỳr mẽ
paxàpirãmẽpajarẽnhjamarnẽamnhĩkaxywhkôt
ajamaxpẽr o ri apa kaxyw nẽ kapẽr prãr o ri apa
hkêt nẽ.

Mẽ pahte paxàmnhĩx mẽmoj tã Tĩrtũm wỳr ã mẽ
pajarẽnh

Juãw 14.13-14
14 Nẽ mẽ pahpê Tĩrtũm krajaja na pu htem

paxàmnhĩx pajamakêtkati nẽ mẽmoj tã tanhmã
hwỳr to ho papa. Kot puj mẽ kãm hprãm xà hkôt

mẽmoj tã kuwỳ nhũm mẽ pama. 15 Na pu htem
mẽmoj tã kuwỳ nhũmmẽ pamarmex nẽmẽ pahte
mẽmoj tã hwỳr xà hkôt tanhmã mẽ pamã mẽmoj
nhõr to rỳ tanhmã mẽmoj to. Ra mẽ pahte ja mar
mex.

Tĩrtũm kot tanhmã hkra hkêt xwỳnhjê nhĩpêx to
hã harẽnh

Rukre 22.31-32
16-17 Nẽ koja Kris kôt mẽ anhĩõ tanhmã amnhĩ

tomnuj to ka mẽ atõ tee ri ja hã omu nẽ ho Tĩrtũm
wỳ. Ho awỳ kê nê tanhmã kot amnhĩ tomnuj tota
o hapêx nẽ ja nê ho htỳx kê axte ã amnhĩ nhĩpêx
anhỹr kêt nẽ. Kot puj mẽ pahtõ tanhmã amnhĩ
tomnuj to nhũm Tĩrtũm tee ri ja hã mẽ pahpumu
nhũm ja kêp omnuj nẽ. Tã kot puj mẽ amnhĩ
tomnujta kaga nhũm ja hã mẽ pahpumunh kôt
tanhmã hã mẽ pahto hkêt nẽ. Ãm mẽ kot amnhĩ
nhĩpêx pixi koja ho hamakêtkati hkêt nẽ. Koja
mẽhõ Tĩrtũm kaga ho hkaga nẽ aa hkôt amnhĩ xãm
kêt nẽ. Hãmri nhũm tee ri amnhĩ tã omu nhũm ja
kêp omnuj tỳx kumrẽx. Jakamã koja aa ho hkra
hkêt nẽ. Nẽ aa kot hkaga ho hamakêtkati hkêt nẽ
pa ho pa. Jakamã koja hkaga xwỳnhta nhỹrmã ty
nẽ kuri htĩr tũm nẽ pa ho pa hkêt nẽ.

18 Nẽ mẽ pahpê Tĩrtũm krajaja na pu htem
amnhĩ tomnuj o papahkêtnẽ. TĩrtũmKra Jejus kot
ja pymaj mẽ panê Satanasti pumunhmex jakamã
nhũm tee ri mẽ pahte tanhmã amnhĩ tomnuj to
hprãm xàj mẽ pano kupyr kaprỳ ho ri pa. Ra mẽ
pahte ja mar mex. 19Mẽ pahpê Tĩrtũm kra na pu
mẽ. No mẽ kêp hkra hkêt xwỳnhjaja Satanasti kot
amnhĩ tã mẽ ho htỳx pyràk o mẽ hipêx jakamã

nhũm htem tanhmã amnhĩ tomnuj to ho pa. Mẽ
pahte ja marmex.

20 Nẽ mããnẽn ja mẽ pahte mar mex. Na
pre Tĩrtũm Kra mẽ pahwỳr wrỳ nẽ mẽ pamã
tanhmã Tĩrtũm o amnhĩrĩt to ho pa. Tapxipix
kêp Mẽpahpãm ã mẽ pamã ho amnhĩrĩt. Tã Jejus
kukwakrimẽpahpêTĩrtũmkra jakamãkotpujmẽ
nhỹrmã wa kuri pahtĩr tũm nẽ pa mex nẽ papa ho
papa.

21 E Kris kôt ixkwỳjaja. Kêr ka mẽ Tĩrtũm kapẽr
kôt pix mã mãn ri amnhĩ nhĩpêx o ri apa rãhã nẽ.
No nhãm mẽ kot Tĩrtũm kapẽr kwỳm ri mẽ amã
kapẽr o hêx xwỳnhjê kapẽr ma nẽ ãm mẽ ama nẽ
mẽ hkôt amnhĩ nhĩpêx hkêt nẽ.
Tã ãm ja pix. Ixpê Juãw na pa krĩ piitã hkôt mẽ

amã kagà nhĩpêx nẽ kurẽ.

